
MINUTI

Il-Minuti tal-Laqgħa Nru 20 li saret fl-24 ta’ April 2018, ġew ikkonfermati. 


IĊ-CHAIRPERSON (Onor. Beppe Fenech Adami): Qabel nibda xtaqt li for the record ngħid li l-korrispondenza datata 23 t’April 2018 li konna rċevejna mingħand Wasteserv u li fiha diversi dettalji personali ta’ diversi persuni mhijiex se tittella’ fuq il-website tal-Parlament. Fil-laqgħa preċedenti konna qbilna dwar dan, però ma konniex irrekordjajniha u allura issa qiegħed nagħmilha uffiċjali. 


KORRISPONDENZA

IĊ-CHAIRPERSON: Kif tafu, il-ġimgħa li għaddiet, is-Segretarja tal-Kumitat iċċirkolat ir-risposta li rċevejt mingħand is-Segretarju Permanenti fil-Ministeru għall-Finanzi, is-Sur Alfred Camilleri, b’risposta għal domandi li sarulu fl-aħħar laqgħa tal-Kumitat. 

Ninforma lill-Kumitat li l-Onor. Godfrey Farrugia u l-Onor. Marlene Farrugia bagħtu din il-korrispondenza:

· Email datata l-1 ta’ Mejju 2018 fejn qegħdin jitolbu lil dan il-Kumitat sabiex jinvestiga l-mod kif Transport Malta kkonċediet art pubblika li hija parti minn triq arterjali fil-bypass tal-Mellieħa biex takkomoda l-interessi ta’ terzi;
· Email oħra datata wkoll l-1 ta’ Mejju fejn fakkru lil dan il-Kumitat li lura f’Settembru huma kienu kitbu lill-Kumitat fejn talbu sabiex quddiem il-Kumitat jittella’ fuq l-aġenda l-item dwar il-proġett ta’ Smartcity u l-mod kif se tintuża dik l-art f’dak li għandu x’jaqsam ma’ Smartcity; u 
· Email datata 16 ta’ Mejju li fiha għal darb’oħra għamlu riferenza għall-proġett ta’ Smartcity fejn elenkaw diversi punti li, fil-fehma tagħhom, għandhom jiġu diskussi quddiem dan il-Kumitat. 

L-emails se jiġu ċċirkolati lill-Membri tal-Kumitat u se jittellgħu wkoll fuq il-website. 

ONOR. ROBERT ABELA: Imma dawn mhumiex fuq l-aġenda tal-lum. 

IĊ-CHAIRPERSON: Le, qed insemmihom bħala korrispondenza; m’aħniex se niddiskutuhom illum. 

ONOR. ROBERT ABELA: Imma fuq suġġett li għad irid jiġi diskuss. Għaliex nantiċipaw diskussjoni fuq suġġett billi noqogħdu nibagħtu emails? 

IĊ-CHAIRPERSON: Onor. Abela, jien irċevejt korrispondenza u qed niġbed l-attenzjoni tal-Kumitat. X’jagħmel il-Kumitat niddeċiedu bejnietna. 

ONOR. ROBERT ABELA: Dan huwa suġġett partikolari li qiegħed fuq l-aġenda ta’ dan il-Kumitat li eventwlament għad irid jiġi diskuss u qegħdin nantiċipaw id-diskussjoni bl-emails, meta bħalissa qegħdin niddiskutu suġġett ieħor. Dan mhuwiex il-mod proċeduralment korrett kif isiru l-affarijiet. 

IĊ-CHAIRPERSON: Onor. Abela jien ma nistax inżomm Membru milli jibgħat email lil dan il-Kumitat; x’jiddeċiedi l-Kumitat imbagħad… 

ONOR. ROBERT ABELA: Imma mhijiex proċedura korretta li noqogħdu nibagħtu emails fuq suġġett li għad irid jiġi dibattut u noqogħdu niddibattu bl-emails qabel ma jiġi diskuss. Ma naħsibx li dan huwa mod korrett kif isiru l-affarijiet. 

IĊ-CHAIRPERSON: Jien fhimt li l-animu tal-Onor. Farrugia huwa li jixtieq li dan il-Kumitat jiddibatti l-kwestjoni ta’ Smartcity minħabba r-raġunijiet li ta. Allura hemm din it-talba, bħalma kien hemm talbiet oħra... 

ONOR. ROBERT ABELA: U ma kienx hemm oġġezzjoni li niddibattu s-suġġett. Għalhekk f’seduti preċedenti għedna li m’għandniex indumu ħames seduti fuq xhud wieħed! 

IĊ-CHAIRPERSON: Onor. Godfrey Farrugia, il-Kumitat qed jieħu nota ta’ dawn it-talbiet. Naturalment il-Kumitat jiddeċiedi l-aġenda tiegħu u f’dan l-istadju, bħala punt ta’ informazzjoni, ngħidlek li diġà hemm qbil li sussegwentement għad-diskussjoni dwar Wasteserv – li naħseb li wasalna lejn it-tmiem tagħha –  il-Kumitat se jiddiskuti, fuq talba min-naħa tal-Gvern, ir-Rapport tal-Awditur Ġenerali dwar il-proġett tal-Fekruna.  Wara, il-Kumitat jirregola l-pożizzjoni tiegħu fuq items għal laqgħat oħra. Onor. Abela, naħseb aktar korrett minn hekk ma nistax inkun. Jekk nirċievi korrispondenza ma nistax ngħid li ma rċevejthiex! Din il-korrispondenza ntbagħtet lili u lis-Segretarja tal-Kumitat u fl-ewwel okkażjoni li kelli ġejt hawn u għarraftkom biha. 

ONOR. GODFREY FARRUGIA: Sur President, dwar il-korrispondenza li għandha x’taqsam ma’ Smartcity, lura f’Awwissu 2017… 

ONOR. ROBERT ABELA: Sur President, nafu naqraw, jiġifieri m’hemmx għalfejn jispjega l-korrispondenza. 

IĊ-CHAIRPERSON: Onor. Abela, hawn Membru kollega tagħna li jekk f’minuta jixtieq li jispjega dak li bagħat, ma naħsibx li għandna nittrattawh… 

ONOR. ROBERT ABELA: Imma jekk għandna aġenda ffissata, m’għandniex noqogħdu niddiskutu affarijiet oħra. 

IĊ-CHAIRPERSON: Issa ngħaddu għall-item fuq l-aġenda, tibżax. 

ONOR. GODFREY FARRUGIA: Li rrid niġbed l-attenzjoni ta’ dan il-Kumitat għalih huwa li aħna bgħattna ittra lil dan il-Kumitat f’Awwissu, u fis-27 ta’ Settembru l-Kumitat iddeċieda  li din jittrattaha ‘l quddiem.  Meta rajt li għaddew ‘il fuq minn sitt xhur u għadha ma ġietx ttrattata ħassejt li għandi niġbdilkom l-attenzjoni għal dan, u ktibtilkom ukoll biex ngħidilkom kif nifhimha jien. L-ittra l-oħra għandha x’taqsam mal-arterial bypass tal-Mellieħa. 

IĊ-CHAIRPERSON: Grazzi, ħadna nota.  Naturalment dan il-Kumitat jiddeċiedi l-aġenda tiegħu and we’ll take it up from there. 

Nistgħu issa għall-item li għandna fuq l-aġenda.







DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010. (Kont.)

IĊ-CHAIRPERSON: Nitlob li jissejjaħ ix-xhud. 

Is-Sur Pierre Vassallo daħal fil-Kamra tal-Kumitat.

IĊ-CHAIRPERSON:  Sur Vassallo, se tingħata l-ġurament.

IS-SUR PIERRE VASSALLO: Jiena, Pierre Vassallo, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni. 

IĊ-CHAIRPERSON: Sur Vassallo, jekk jogħġbok, għidilna x’inhi l-kariga tiegħek. 

IS-SUR PIERRE VASSALLO: II-kariga tiegħi hija ta’ chief of staff fil-Ministeru għall-Ambjent, Żvilupp Sostenibbli u Tibdil fil-Klima. 

IĊ-CHAIRPERSON: Tista’ tgħidilna, jekk jogħġbok, kemm ilek tokkupa din il-kariga? 

IS-SUR PIERRE VASSALLO: Ili nokkupa din il-kariga mit-3 ta’ Ġunju 2017. 

IĊ-CHAIRPERSON: U x’kont tagħmel qabel ma bdejt tokkupa din il-kariga? 

IS-SUR PIERRE VASSALLO: Kont bil-pensjoni. 

IĊ-CHAIRPERSON: Tista’ tgħidilna x’inhuma l-kwalifiċi tiegħek fil-passat, u jekk kontx fis-Servizz Pubbliku jew le? 

IS-SUR PIERRE VASSALLO: Kont fl-Armata. 

IĊ-CHAIRPERSON: U rtirajt mill-Armata? 

IS-SUR PIERRE VASSALLO: Fir-rank ta’ kurunell. 

IĊ-CHAIRPERSON: U sussegwentement ġejt hand picked mill-Ministru. 

IS-SUR PIERRE VASSALLO: Yes, as a person of trust. 

IĊ-CHAIRPERSON: Domandi?  L-Onor. Jason Azzopardi. 

ONOR. JASON AZZOPARDI: Sur Vassallo, għedtilna li bdejt bħala head of secretariat f’Ġunju tal-2017. 

IS-SUR PIERRE VASSALLO: Iva. 

ONOR. JASON AZZOPARDI: Nassumi li segwejt id-diskussjoni li qiegħda ssir fuq dan il-suġġett f’dan il-Kumitat. 

IS-SUR PIERRE VASSALLO: Iva. 

ONOR. JASON AZZOPARDI:  X’inhuma l-veduti tiegħek fuq dak li ntqal fir-rapport ta’ dak li ħareġ u ta’ dak li ntqal?  Qed nistaqsi biex nara min-naħa tiegħek xi affarijiet li taqbel magħhom jew inkella dak li ma taqbilx miegħu u għaliex ma taqbilx miegħu. 

ONOR. ROBERT ABELA: M’hemmx rapport. 

ONOR. JAOSN AZZOPARDI: Jien ma semmejtx rapport. 

ONOR. ROBERT ABELA: Inti semmejtlu r-rapporti li saru. 

ONOR. JASON AZZOPARDI: Rapport jiġifieri r-rapportaġġ ta’ dak li ntqal hawn ġew. Tajjeb hekk? 

ONOR. ROBERT ABELA: X’rapportaġġ? 

ONOR. CLAYTON BARTOLO: Jiġifieri se niddiskutu l-gazzetti hawnhekk? 

ONOR. ROBERT ABELA: Issir mistoqsija speċifika, mhux x’inhuma l-veduti tiegħu. Xhud ma jitkellimx fuq veduti. Ix-xhud jiġi mistoqsi mistoqsija speċifika u jweġibha. 

ONOR. JASON AZZOPARDI:  Sur President, l-Onor. Abela m’għandu ebda dritt jindaħal fuq kif nagħmel id-domanda. 

ONOR. ROBERT ABELA: X’jiġifieri ma nindaħalx? Dan x’diskors hu?

ONOR. JASON AZZOPARDI: Tindaħalx kif nagħmel il-mistoqsija. (Interruzzjonijiet) 

IĊ-CHAIRPERSON: Sur Vassallo, l-Onor. Azzopardi qed jagħmillek mistoqsija.  Inti segwejt id-dibattitu li sar f’dan il-Kumitat? 

IS-SUR PIERRE VASSALLO: Iva. 

IĊ-CHAIRPERSON: X’inhi l-mistoqsija tiegħek, Onor. Azzopardi? 

ONOR. JASON AZZOPARDI: Sur Vassallo, minn dak li ntqal f’dan il-Kumitat dwar l-ingaġġ tal-ħaddiema li kien hemm f’Wasteserv f’perjodu partikolari...

IS-SUR PIERRE VASSALLO: Jien naħseb li ċ-Chief Executive Officer (CEO) ta’ Wasteserv ta raġunijiet validissimi. 

ONOR. JASON AZZOPARDI: Jiġifieri taqbel magħhom? 

IS-SUR PIERRE VASSALLO: M’għandix għalfejn ma naqbilx magħhom. Naħseb li s-CEO ta’ Wasteserv huwa bniedem tal-affari tiegħu ħafna, bniedem tax-xogħol u naħseb kien jaf perfettament x’inhu jagħmel. 

ONOR. JASON AZZOPARDI: Mela spjegalna ftit il-proċedura biex ikun hemm, jew biex kien hemm, l-ingaġġ ta’ ċerti persuni f’Wasteserv f’dak il-perjodu partikolari. 

ONOR. CLAYTON BARTOLO: Skużani, Onor. Azzopardi, mhux biex intellfek, imma ma kienx hemm ingaġġ ta’ ħaddiema. 

ONOR. JASON AZZOPARDI: Ħalli lix-xhud iwieġeb id-domanda. 

ONOR. CLAYTON BARTOLO: Imma ma nistax inħalli mistoqsija… Hawnhekk kien hawn qbil li dejjem… 

ONOR. JASON AZZOPARDI: Huwa sta għax-xhud li jwieġeb id-domanda mhux il-Membru. 

ONOR. ROBERT ABELA: U sta għall-Membru biex ma jiżgwidax lix-xhud. 

ONOR. JASON AZZOPARDI: Ġejt żgwidat, Sur Vassallo? 

IS-SUR PIERRE VASSALLO: Le. 

ONOR. JASON AZZOPARDI: Mela kompli, Sur Vassallo. 

IS-SUR PIERRE VASSALLO: L-ewwel nett, il-Ministeru ma jimpjegax nies. It-tieni, kif qal sew is-CEO, dak kien contract of service, fis-sens li ma ġewx impjegati ma’ Wasteserv u lanqas mal-Gvern, imma ġew impjegati through l-kuntrattur. M’hemmx aktar xi nżid minn hekk; naħseb li l-fatti ħarġu b’mod ċar. 

ONOR. JASON AZZOPARDI:  Veru li inti bdejt f’Ġunju tal-2017, imma ma rriżultalekx li f’Mejju, meta kien hemm dak l-ingaġġ mal-kuntrattur biex nies jaħdmu f’Wasteserv meta perjodu qabel ma kienx hemm dak il-bżonn, konna f’kampanja elettorali? 

IS-SUR PIERRE VASSALLO: Jien ġejt ingaġġat fit-3 ta’ Ġunju u għalhekk ma nistax nikkummenta fuq affarijiet li ma kontx parteċipi fihom. 

ONOR. JASON AZZOPARDI: X’inhi l-proċedura llum, post Ġunju 2017, għall-ingaġġ ta’ impjegati f’Wasteserv? 

IS-SUR PIERRE VASSALLO: L-istess. 

ONOR. JASON AZZOPARDI: Can you walk me through it please? Inti għedtli l-istess, jiġifieri taf x’inhi. 

IS-SUR PIERRE VASSALLO: Eżatt kif spjega tajjeb is-CEO, jiġifieri jekk is-CEO jiddetermina li għandu bżonn in-nies, jitlob lill-kuntrattur biex jgħaddilu dawk in-nies li għandu bżonn biex Wasteserv tkun tista’ tkompli topera. 

ONOR. JASON AZZOPARDI: Kemm-il darba kien hemm din il-ħtieġa mit-3 ta’ Ġunju 2017 sal-lum, jiġifieri kemm ilek tokkupa l-kariga ta’ head of secretariat? Bejn wieħed u ieħor, mhux in-numru eżatt. 

IS-SUR PIERRE VASSALLO: M’għandix in-numri eżatt. 

ONOR. JASON AZZOOPARDI: Ma tlabtekx in-numru eżatt. Agħtini idea.  Kien hemm għaxra, 100, 1,000? 

IS-SUR PIERRE VASSALLO: Le, żgur li ma kienx hemm mijiet; ammonti żgħar kien hemm. Jiddependi minn kif ikunu ċ-ċirkostanzi, bħal pereżempju, kemm ikunu telqu nies. 

ONOR. JASON AZZOPARDI: U ġew impjegati wara t-3 ta’ Ġunju 2017 biex jaħdmu fl-impjant? 

IS-SUR PIERRE VASSALLO: Ma nafx għax ma nidħolx fl-operat ta’ Wasteserv. 

ONOR. JASON AZZOPARDI:  M’għandix dubju għax hemm il-management imexxi... 

IS-SUR PIERRE VASSALLO: Eżatt, jiġifieri dawk huma mistoqsijiet li naħseb aħjar isiru lil min imexxi Wasteserv. 

ONOR. JASON AZZOPARDI: Saru wkoll, Sur Vassallo.  Imma fil-Ministeru jkollkom il-laqgħat dwar l-andament tal-entitajiet li jaqgħu taħt il-Ministru.  Mhux hekk?  

IS-SUR PIERRE VASSALLO: Minn żmien għal żmien, iva. 

ONOR. JASON AZZOPARDI: U allura x’kienu l-ħteġijiet li kien hemm wara t-3 ta’ Ġunju għall-ingaġġ; dawn li inti stess qed tgħid li kienu l-ftit, ma kenux il-ħafna? 

IS-SUR PIERRE VASSALLO: Ma niftakarx. 

ONOR. JASON AZZOPARDI: M’intix qed tiftakar l-ammont eżatt, però qed tgħidli … 

IS-SUR PIERRE FARRUGIA: Jekk kien hemm, kienu ammonti żgħar. 

ONOR. JASON AZZOPARDI: Però m’intix f’pożizzjoni li tgħidilna x’kienet ir-raġuni. 

IS-SUR PIERRE VASSALLO: Aħjar tistaqsi lis-CEO. Fil-fatt naħseb li staqsejtuh. 

ONOR. JASON AZZOPARDI: Iva, staqsejnih. Jiġifieri inti qed taċċertana li l-proċedura wara Ġunju baqgħet l-istess kif spjegalna s-CEO, u l-ingaġġ kien ftit. Allura jekk l-ingaġġ kien ftit, kien ħafna inqas mill-ingaġġ li kien hemm f’Mejju tas-sena li għaddiet. Naqblu?
IS-SUR PIERRE VASSALLO: Jien ma nistax nixhed fuq affarijiet li ġraw qabel... 

ONOR. JASON AZZOPARDI: M’iniex qed ngħidlek biex tispjegali għalfejn. Bħala fatt inti qed tgħidli, u kkonfermajt, li l-ingaġġ li kien hemm wara Ġunju kien on the low side. Hekk għedtli? Ikkoreġini jekk fhimtek ħażin. 

IS-SUR PIERRE VASSALLO: Iva. 

ONOR. JASON AZZOPARDI: Mela tista’ tgħidli kif dan l-ingaġġ li huwa l-ftit għax kien hemm ftit, f’Mejju kien hemm aktar minn 140? 

IS-SUR PIERRE VASSALLO: Jekk nagħtik risposta se tkun assunzjoni u ma neħux pjaċir nagħti risposti fuq assunzjoni. 

ONOR. JASON AZZOPARDI: Your educated guess. 

ONOR. ROBERT ABELA: Mela xhud jixhed fuq educated guess!? 

ONOR. CLAYTON BARTOLO: It-tifel tiegħi jilgħab guess who! 

ONOR. ROBERT ABELA: Ma tarax!  Mela qegħdin nilagħbu s-Super 5! 

ONOR. JASON AZZOPARDI: Sur Vassallo, inti head of secretariat ta’ Ministeru u allura għandek responsabilità mhijiex żgħira.

IS-SUR PIERRE VASSALLO: Iva. 

ONOR. JASON AZOPARDI: M’għandix dubju li xogħlok tieħdu bis-serjetà. 

IS-SUR PIERRE VASSALLO: Iva. 

ONOR. JASON AZZOPARDI: Allura għandi nifhem li inti tieħu interess għax ikun hemm talbiet għal ċertu ngaġġ. 

IS-SUR PIERRE VASSALLO: Iva. 

ONOR. JASON AZZOPARDI: Qatt ma għorkitek għajnejk għalfejn wara Ġunju, wara li bdiet it-tenure tiegħek, kienu tant ftit imma f’Mejju tas-sena li għaddiet kienu ħafna, partikolarment meta kien hemm il-ħruq fl-impjant? 

IS-SUR PIERRE VASSALLO: Biex inkun ġust miegħek jien ma kontx naf in-numri li daħlu qabel l-elezzjoni. Ovvjament, togħrokni għajnejja jekk jitolbu lill-Ministru numru kbir, imma ladarba qatt ma taw indikazzjoni lill-Ministru li se jimpjegaw numru kbir ta’ ħaddiema, ma kienx hemm għalfejn togħrokli għajnejja. 

IĊ-CHAIRPERSON: Sur Vassallo, tista’ tgħidilna, jekk jogħġbok, x’inhi l-istruttura fi ħdan il-Ministeru f’dak li għandu x’jaqsam ma’ customer care? 

IS-SUR PIERRE VASSALLO: Fil-Ministeru hemm ovvjament il-Ministru, iċ-chief of staff, l-assistent personali tal-Ministru, l-assistent tal-assistent perosnali, il-communications officer, il-head tal-customer care, is-supporting staff, li huwa s-secretariat pool, u l-messaġġiera u l-customer care officers. 

IĊ-CHAIRPERSON: Kemm hemm persuni jaħdmu fil-customer care office? Kont involut fl-għażla tal-persuni li joperaw il-customer care office f’dan il-Ministeru? Intgħażlu fi żmienek, jew uritthom mil-leġiżlatura l-oħra?  Tista’, jekk jogħġbok, tgħidilna eżattament kif jiffunzjona l-customer care? 

IS-SUR PIERRE VASSALLO: Il-customer care jiffunzjona b’tali mod li n-nies jiġu l-Ministeru u jkollhom bżonn assistenza ... 

IĊ-CHAIRPERSON: Il-customer care office minn fejn jopera?  Kif jopera?  Kif jintervjeni l-Ministru fl-operat tal-customer care service? 

IS-SUR PIERRE VASSALLO: Il-customer care jopera mill-Ministeru stess; hemm uffuċċju allokat għal hekk. Hemm il-head of customer care u tliet customer care officers. Dan jopera b’mod li n-nies jiġu l-Ministeru, min jiġi għax ikollu bżonn assistenza partikolari, min jiġi biex ifittex impjieg, eċċ. Ikun hemm ukoll, pereżempju, kumpaniji li jiġu jitolbuna għan-nies, u jekk jiġu għandna nies b’ċertifikazzjoni partikolari nibagħtuhomlhom.  Jiġifieri jiġi minn kollox. 

IĊ-CHAIRPERSON: Però l-customer care huwa maqsum f’divisions.  Jiġifieri għandkom “Ms. A” tieħu ħsieb employment matters, “Mr. B” jieħu ħsieb housing, u “Mr. C” jieħu ħsieb lil dawk li jridu jidħlu mal-Gvern? Hemm din it-tip ta’ struttura fi ħdan il-Ministeru? 

IS-SUR PIERRE VASSALLO: L-istruttura bl-amment, jiġifieri min hu inkarigat ta’ xiex, ma nafhiex, imma naf li min jiġi għall-assistenza dwar housing imur għand xi ħadd partikolari, u min jiġi biex jilmenta, pereżempju, dwar Wasteserv, imur għand xi ħaddieħor.  Naf li hemm din it-tip ta’ struttura imma ma tantx tiġi segwita għax ġeneralment in-nies ifittxu lill-persuna li jkunu jafu. 

IĊ-CHAIRPERSON: Però ssir distinzjoni bejn nies li ġew il-customer care minħabba materja li taqa’ fl-ambitu tal-Ministeru, nies li ġew il-customer care għax huma mid-distrett, u nies li ġew il-Ministeru għax l-ewwel bieb li sabu? 

IS-SUR PIERRE VASSALLO: Le. 

IĊ-CHAIRPERSON: Jiġifieri jekk “Mr. A” huwa l-persuna nkarigata mid-dipartimenti li jaqgħu taħt il-Ministeru, “Mr. B” huwa nkarigat min-nies tal-kostitwenza u “Mr. C”… 

IS-SUR PIERRE VASSALLO: Idealment l-aħjar mod huwa li jkollok struttura bħal din, imma ġeneralment in-nies jiġu u jfittxu lill-persuna ta’ fiduċja tagħhom, jiġifieri ma jiġux jistaqsu għal xi ħadd li huwa nkarigat minn “hekk” jew minn “hekk”; jiġu u jgħidu li ġew biex ikellmu lil Mr. jew Ms. “so and so”. Fir-realtà hekk jiġri. 

IĊ-CHAIRPERSON: Fil-każ li jiġu nies biex jidħlu jaħdmu Wasteserv, x’jiġri? Walk us through x’jiġri jekk jiġi xi ħadd jgħidlek li sema’ li Wasteserv qed idaħħlu n-nies u jrid jidħol hu wkoll. Kif tiġi handled dik il-persuna? 

IS-SUR PIERRE VASSALLO: Ġeneralment naraw x’CV ikollhom, naraw li għandhom kollox in place, naraw li għandhom il-kwalifiċi kollha neċessarji u minn hemmhekk nibagħtuhom japplikaw ma’ JF Services. 

IĊ-CHAIRPERSON: Jiġifieri għandkom a direct line; xi ħadd ġie l-Ministeru u intom tibagħtuhom għand JF Services. 

IS-SUR PIERRE VASSALLO: Ikun hemm min jiġi jitlob biex jidħol jaħdem għal mod u jkun hemm min jiġi jitlob biex jaħdem mod ieħor.  Li nagħmlu aħna huwa li naraw jekk għandhomx il-kwalifiċi neċessarji biex jagħmlu dak ix-xogħol… 

IĊ-CHAIRPERSON: X’informazzjoni titolbuhom f’dak l-istadju? 

IS-SUR PIERRE VASSALLO: Ġeneralment is-CV. Imbagħad, jekk naraw li għandhom kollox in place nibagħtuhom japplikaw għand JF Services.  

IĊ-CHAIRPERSON: Imbagħad il-follow up? 

IS-SUR PIERRE VASSALLO: Ma jsirx follow up. 

IĊ-CHAIRPEROSN: Ma jsirx follow up? 

IS-SUR PIERRE VASSALLO: Not that I know of. 

IĊ-CHAIRPERSON: Profiling ta’ min jiġi l-Ministeru, ċioè jekk huwiex mid-distrett jew le… 

IS-SUR PIERRE VASSALLO: Lil tal-customer care dejjem nagħmilhielhom ċara biex jilqgħu lil kulħadd, irrilevanti minn kollox. 

IĊ-CHAIRPERSON: Barra l-Ministeru hemm points oħra fejn tista’ tmur? Fl-uffiċċju politiku tal-Ministru fid-distrett? 

IS-SUR PIERRE VASSALLO: Not that I know of.  

IĊ-CHAIRPERSON: Il-Ministru jpoġġi fid-distrett?  Jara l-kostitwenza? 

IS-SUR PIERRE VASSALLO: Iva, naħseb li jpoġġi. 

IĊ-CHAIRPERSON: Allura hemm sistema ta’ kif dawk li javviċinaw lill-Ministru f’dawn iċ-ċirkostanzi … 

IS-SUR PIERRE VASSALLO: Iva. Meta javviċinaw lill-Ministru, il-Ministru jibgħathom għand il-head of customer care. 

IĊ-CHAIRPERSON: U x’inhi s-sistema ta’ kif issegwu l-follow up. 

IS-SUR PIERRE VASSALLO: Aħna ma nagħmlux follow up per se, ġenerlament in-nies stess jiġu.  Naturalment jiddependi minn kemm in-nies ikunu persistenti. 

IĊ-CHAIRPERSON: Inti għedtli li jekk jiġi xi ħadd biex jidħol f’Wasteserv, kulma tagħmlu hu li titolbuh CV, taraw jekk jikkwalifikax, u tibagħtuh. 

IS-SUR PIERRE VASSALLO: Nibagħtuh japplika għand JF Services.  

IĊ-CHAIRPERSON: Minn dak l-istadju ‘l quddiem intom ma tagħmlux follow up. 

IS-SUR PIERRE VASSALLO: Not that I know of. 

IĊ-CHAIRPERSON: Who would know jekk isirx follow up? 

IS-SUR PIERRE VASSALLO: Ma nafx min. 

IĊ-CHAIRPERSON: Nimmaġina xi ħadd li huwa nkarigat mill-customer care. 

IS-SUR PIERRE VASSALLO: Jista’ jkun il-head of customer care, imma ma nistax ngħid jekk il-head of customer care tagħmilx follow up jew le. Kulma nista’ ngħid f’dan l-istadju huwa li n-nies dejjem ġejjin. 

IĊ-CHAIRPERSON: U hija uġigħ ta’ ras. 

IS-SUR PIERRE VASSALLO: It is; naħseb taf aktar minni. 

IĊ-CHAIRPERSON: Qed nitgħallem kif; qatt ma kont Ministru jiġifieri ma nistax ngħidlek. 

IS-SUR PIERRE VASSALLO: Li jiġri huwa li nieħdu d-dettalji kollha, inżommu r-records tal-persuna, imbagħad nibagħtuhom japplikaw għand JF Services. Ġeneralment huma stess jiġu jgħidulna li daħħalhom; ikun hemm ċirkostanzi fejn lanqas biss inkunu nafu, u nsiru nafu jew għax nisimgħu mingħand in-nies jew għax jiktbu fuq Facebook. 

IĊ-CHAIRPERSON: In-nies tal-customer care huma kollha nies li kienu hemmhekk diġà fil-leġiżlatura l-oħra. 

IS-SUR PIERRE VASSALLO: Iva. 

IĊ-CHAIRPERSON: Wara li dħalt inti fil-customer care inbidel xi ħaġa?  Tajt struzzjonijiet differenti? Inbidel b’xi mod il-proċess? 

IS-SUR PIERRE VASSALLO: Le, il-proċess baqa’ l-istess. Fil-fatt, huma għallmuhuli l-proċess. 

IĊ-CHAIRPERSON: S’issa stabbilixxejna li l-Ministeru jaċċetta lil kulħadd, ma jagħmilx distinzjoni bejn nies li huma mid-distrett jew le... 

IS-SUR PIERRE VASSALLO: Absolutely not. 

IĊ-CHAIRPERSON: ...però meta jiġi xi ħadd biex jidħol f’Wasteserv intom titolbuh CV u tinkoraġġuh biex imur japplika ma’ JF Services, imma s-CV tibqa’ għandkom. 

IS-SUR PIERRE VASSALLO: Iva. 

IĊ-CHAIRPERSON: Linja diretta ma’ JF Services m’għandkomx? 

IS-SUR PIERRE VASSALLO: Not that I know of. 

IĊ-CHAIRPERSON: Ovvjament inti ma kontx hemmhekk fl-2016, però jien staqsejtek speċifikament jekk inbidilx xi ħaġa minn dakinhar u inti għedtli li le. Dan il-Kumitat talab għal informazzjoni, li ġiet sottomessa, dwar in-nies li ġew kuntrattati ma’ JF Services fl-2016. Jirriżulta li minn dawk li nxtara s-servizz tagħhom fl-2016 hemm persentaġġ għoli, sproporzjonat, li ġew mill-ewwel distrett li huwa d-distrett tal-Ministru. Nifhem li dak iż-żmien ma kontx hemmhekk, però mill-mod kif issa jaħdem id-dipartiment tal-customer care, ma togħrkokx daqsxejn għajnejk li minkejja li hawn 13-il distrett fil-pajjiż, 30% ta’ dawn in-nies ġew minn distrett wieħed?

ONOR. CLAYTON BARTOLO: X’għandhom ħażin in-nies tal-ewwel distrett? Qed taqbdu magħhom! 

IĊ-CHAIRPERSON: Onor. Bartolo, nerġa’ nirrepeti li jien m’għandi xejn kontra n-nies tal-ewwel distrett, però nixtieq li kull min joqgħod fi kwalunkwe distrett f’Malta, inkluż fid-distrett tiegħek, ikollu opportunità daqs ħaddieħor biex jidħol f’Wasteserv.  Pereżempju, mill-Mellieħa, li huwa d-distrett tiegħek, kulma ġie mpjegat huwa persuna waħda, mentri mid-distrett tal-Ministru… 

ONOR. CLAYTON BARTOLO: Ma nimmaġinax li bniedem mill-Mellieħa se joqgħod jinżel Wied il-Għajn kuljum għax-xogħol meta għandna opportunitajiet kbar ta’ xogħol fin-naħat tagħna. 

IS-SUR PIERRE VASSALLO: Ma naħsibx li jkun prudenti min-naħa tiegħi li nagħti opinjoni fuq dan, u se ngħidlek għalfejn.

IĊ-CHAIRPERSON: Jien m’iniex qiegħed nitolbok għal opinjoni. Inti għedt li jiġu għandkom minn Malta kollha u intom ma tagħmlux distinzjoni, tgħaddu s-CV… 

IS-SUR PIERRE VASSALLO: Biex jien nibni opinjoni fuq din irrid inkun naf kemm applikaw nies u minn fejn huma. Jekk għandek proporzjon kbir ta’ nies li applikaw li ġejjin min-naħa tal-ewwel distrett, allura awtomatikament se jkollok numru kbir ta’ nies aktar minn distretti oħra. Ma naħsibx li kien hemm xi numru kbir, pereżempju, ġejjin mit-12-il distrett u minn Għawdex. 

IĊ-CHAIRPERSON: Però hemm xi raġuni, lil hinn mill-fatt li l-Ministru huwa mill-ewwel distrett, li taħseb li tista’ tkun ta’ spjegazzjoni għar-realtà li hemm ħafna… 

IS-SUR PIERRE VASSALLO: Li nista’ ngħidlek żgur huwa li aħna nilqgħu lil kulħadd, irrilevanti mil-liema distrett ikun ġej dak li jkun. Kif aħna mxejna ma’ pesuna li ġejja mill-ewwel distrett imxejna ma’ persuna li ġiet mit-tieni, jew mit-tielet distrett. 

IĊ-CHAIRPERSON: Però l-istatistika turi li hemm żbilanċ kbir. Forsi tgħidli għax fil-Belt Valletta hawn l-għajta aktar milli hemm fil-Mellieħa li ma’ Wasteserv huwa job tajjeb. Jiġifieri inti m’għandekx spjegazzjoni għalfejn hemm ħafna nies ġejjin mill-ewwel distrett. 

IS-SUR PIERRE VASSALLO: Le, għax kif għedtlek, biex tasal għall-konklużjoni li qed titlob inti trid tara n-numru ta’ nies li applikaw u minn fejn applikaw. Ma nistax nagħti opinjoni meta l-istatistika  mhijiex kollha hemmhekk. 

IĊ-CHAIRPERSON: Ejjew nassumu, għax m’għandix l-istatistika, li bir-raġunar tiegħek probabbilment kien hemm ħafna aktar applikazzjonijiet mill-ewwel distrett milli mid-distretti l-oħra kollha f’daqqa. Issa jien qed nistaqsik jekk hemmx xi raġuni loġika… (Interruzzjonijiet) 

ONOR. ALEX MUSCAT: Imma l-maġġoranza tan-nies li nxtara s-servizz tagħhom ma’ Wasteserv mhumiex mill-Belt jew mill-Ħamrun. U naħseb lanqas m’għandna, biex inkunu ġusti, nitfgħu xi stigma fuq in-nies tal-Belt u tal-Ħamrun. Naħseb ikun inġust jekk nippruvaw ngħidu li dawn in-nies li qed jaħdmu f’dan is-settur għandhom xi ħaġa inqas minn ħaddieħor. 

IĊ-CHAIRPERSON: Onor. Muscat, tibqax tipprova titfa’ stigma fuq in-nies tal-Belt. Jien m’iniex qed nitfa’ stigma, anzi, jien qed ngħidlek li nixtieq li dawk kollha li jixtiequ jaħdmu ma’ Wasteserv ikollhom l-istess opportunità. Jaħasra tagħmlulhomx ħsara lit-tfal tal-Belt! 

ONOR. ROBERT ABELA: Ix-xhud qed jgħidlek li kulħadd kellu l-istess opportunità. 

IĊ-CHAIRPERSON: Jista’ jkun li kien hemm ħafna aktar applikazzjonijiet mill-ewwel distrett milli minn distretti oħra? 

IS-SUR PIERRE VASSALLO: Iva, jista’ jkun. 

IĊ-CHAIRPERSON: U allura dik ir-raġuni xi tkun?

ONOR. ROBERT ABELA: Dik id-domanda trid tagħmilha lil min applika mhux lilu! 

IĊ-CHAIRPERSON: Qed nifhem li inti dħalt fil-kariga fl-4 ta’ Ġunju? 

IS-SUR PIERRE VASSALLO: Fit-3 ta’ Ġunju 2017. 

IĊ-CHAIRPERSON:  Inti konxju li fl-ewwel xahar tiegħek bħala chief of staff, jiġifieri bejn il-5 ta’ Ġunju u l-4 ta’ Lulju, daħlu 56 persuna kuntrattati mal-kuntrattur f’Wasteserv? 

IS-SUR PIERRE VASSALLO: Le, m’iniex konxju. Ma nafx bihom. 

IĊ-CHAIRPERSON: Kemm inti involut fl-operat ta’ Wasteserv? 

IS-SUR PIERRE VASSALLO: M’iniex involut fl-operat ta’ Wasteserv, u allaħares inkun. 

IĊ-CHAIRPERSON: L-operat fil-Ministeru u l-operat ta’ Wasteserv kif jaħbtu ma’ xulxin?  Where do you figure in? 

IS-SUR PIERRE VASSALLO: Xogħli, minbarra li mmexxi s-segretarjat, huwa li nassisti lill-Ministru. Minn żmien għal żmien isiru workshops u laqgħat bejn Wasteserv u l-Ministru li l-maġġoranza tagħhom ikunu ta’ natura teknika.

IĊ-CHAIRPERSON: Qatt ma kont involut fid-diskussjonijiet dwar engagement? 

IS-SUR PIERRE VASSALLO: Le. Ma niftakarx li qatt kont f’laqgħa fejn ġie diskuss l-engagement ta’ Wasteserv. 

IĊ-CHAIRPERSON: Taf jekk il-Ministru jkunx involut f’xi diskussjonijiet f’dak li għandu x’jaqsam ma’ engagement?  

IS-SUR PIERRE VASSALLO: No, not that I know of. 

IĊ-CHAIRPERSON: Fi żmienek qatt. 

IS-SUR PIERRE VASSALLO: In my time, definitely never. Nista’ ngħidlek b’mod ċar li l-Ministru lili qatt u qatt ma ġie għandi u qalli biex inċempel lil xi ħadd f’Wasteserv biex idaħħlu lit-“tali”. Assolutament qatt m’għamel hekk. 

IĊ-CHAIRPERSON:  Però s-Sur Tonio Montebello, f’laqgħa numru 16 tas-27 ta’ Frar xehed speċifikament li fil-ġimgħa tal-elezzjoni, jiġifieri ġimgħa qabel dħalt int, kienu daħlu 72 persuna, u meta staqsejnih kif daħlu fil-ġimgħa ta’ qabel l-elezzjoni, qalilna li dan sar fuq talba tal-Ministeru. Jiġifieri s-Sur Tonio Montebello, meta ma setax jagħti raġuni għalfejn daħlu jaħdmu 72 persuna fil-ġimgħa tal-elezzjoni, ħass li kellu jgħid li daħlu għax kien hemm talba mill-Ministeru. Meta staqsejnih… 

ONOR. ROBERT ABELA:  Mr Chairman, ix-xhud żgur ma jistax iwieġbek fuq dan li qed tistaqsih għax ma kienx hemm. 

ONOR. EDWARD ZAMMIT LEWIS: Għax beda wara. 

IĊ-CHAIRPERSON: Onor. Abela, is-Sur Vassallo qed jgħid li hu qatt ma kellmu l-Ministru u l-Ministeru qatt ma ndaħal… 

ONOR. ROBERT ABELA: Imma hu fuqu jista’ jitkellem.

IĊ-CHAIRPERSON: Jista’ jitkellem fuqu u jista’ jitkellem fuq l-operat tal-Ministeru, kif jopera llum u kif sabu jopera meta daħal hu.

ONOR. ROBERT ABELA: Imma fuq meta kien involut hu. Inti qed tistaqsih x’kien jiġri fiż-żmien qabel ma kien hemm hu fix-xena. 

IĊ-CHAIRPERSON: Jekk fil-kas jgħidli li ma jafx. 

ONOR. ROBERT ABELA: Nispera li jgħidlek li ma jafx għax inkella jkun qed jispekola. 

ONOR. CLAYTON BARTOLO: F’dak il-każ allura nistaqsuh fuq l-emails li kien hemm fl-2013. 

IĊ-CHAIRPERSON: Sur Vassallo, jien m’għandix dubju li meta dħalt from retirement għal din il-biċċa xogħol, ħadtha bis-serjetà u kien hemm xi forma ta’ handover miċ-chief of staff ta’ qablek.  Is-Sur Tonio Montebello, f’dan il-Kumitat qalilna li fil-ġimgħa ta’ qabel l-elezzjoni, u allura ġimgħa qabel dħalt inti, kien hemm intervent min-naħa tal-Ministeru biex jidħlu 72 persuna. Meta staqsejnih kif daħlu dawn it-72 persuna qal li jkunu ddiskutewha hu u l-Ministru flimkien.  Jiġifieri s-Sur Tonio Montebello, kontra dak li qed tgħid li jiġri issa, qal li hu u l-Ministru fil-ġimgħa ta’ qabel l-elezzjoni, qablu, iddeċidew li jidħlu 72 persuna. Dan m’iniex qed ngħidu jien, jiġifieri m’iniex qed nispekola. Fil-fatt se nikkwota eżatt mix-xhieda tas-Sur Montebello: 

“IĊ-CHAIRPERSON: Mela l-ministeru, fil-ġimgħa ta’ qabel l-elezzjoni, ħass li kellu juża l-possibilità li għandu bil-Memorandum and Articles of Association tal-kumpanija, biex jitlobkom timpjegaw 72 ruħ, mhux biex jaħdmu ma’ Wasteserv.

IS-SUR TONIO MONTEBELLO: Korrett.

IĊ-CHAIRPERSON: Jiġifieri fil-ġimgħa tal-elezzjoni daħlu 72 ruħ tramite ...

IS-SUR TONIO MONTEBELLO: Mhux kollha. 47 hemm placed hekk.

IĊ-CHAIRPERSON: Fil-ġimgħa tal-elezzjoni daħlu 47 persuna tramite Wasteserv, b’ordni tal-ministeru, biex ma jaħdmux ma’ Wasteserv.

IS-SUR TONIO MONTEBELLO: B’talba mill-ministeru.

IĊ-CHAIRPERSON: U naturalment inti lqajtha t-talba. Hux hekk?

IS-SUR TONIO MONTEBELLO: Ovvja!”.

ONOR. CLAYTON BARTOLO: Sur President, hemmhekk kien qiegħed jitkellem fuq il-ħaddiema tal-Valley Management Unit. 

IĊ-CHAIRPERSON: Konna qed nitkellmu fuq il-ħaddiema ta’ Wasteserv... 

ONOR. CLAYTON BARTOLO: ...li marru mal-Valley Management Unit. 

IĊ-CHAIRPERSON: ...li fil-ġimgħa ta’ qabel l-elezzjoni daħlu mal-kuntrattur ta’ Wasteserv.  Jiġifieri l-kuntrattur ta’ Wasteserv ntuża bħala vehicle biex ikunu jistgħu jidħlu n-nies fil-Valley Management. Meta staqsejt lis-Sur Montebello jekk hu laqax it-talba, hu qalli:  Ovvja; jekk jordnalek il-Ministru xi trid tagħmel? Li jgħidlek il-Ministru ben fatt. 

ONOR. ROBERT ABELA: Imma dejjem qal li kienu meħtieġa. 

IĊ-CHAIRPERSON: Onor. Abela, qiegħed naqra mix-xhieda. 

ONOR. ROBERT ABELA: Iva, imma dejjem kienu meħtieġa. 

IĊ-CHAIRPERSON: Jekk qed immeru x’qal… 

ONOR. ROBERT ABELA: Qal ukoll li kienu abbinati mal-bżonn. 

IĊ-CHAIRPERSON: Is-Sur Montebello xehed li fil-ġimgħa ta’ qabel l-elezzjoni kellmu l-Ministru, u għax kellu bżonn 72 ruħ, ta ordni biex jidħlu… 

IS-SUR PIERRE VASSALLO: Mhux 72, 42. 

IĊ-CHAIRPERSON: 72, li minnhom 47 huma placed mal-Valley Management Unit. 

IS-SUR PIERRE VASSALLO: Le, mal-Valley Management Unit marru 27. (Interruzzjonijiet)

IĊ-CHAIRPERSON: Qegħdin naqblu li dawk in-nies daħlu ma’ Wasteserv fil-ġimgħa ta’ qabel l-elezzjoni mbagħad ġew channelled biex imorru fil-Valley Management Unit. 
ONOR. ROBERT ABELA: Kif setgħet tagħmel Wasteserv la kienu bżonnjużi f’xogħol relatat mal-waste management. 

IĊ-CHAIRPERSON:  F’idejja għandi tabella li ġiet ippreżentata wkoll quddiem dan il-Kumitat li turi li bejn il-5 ta’ Ġunju 2017 u l-4 ta’ Lulju 2017 ġew ingaġġati 56 persuna li tnejn minnhom tterminaw fl-istess sena. Issa hawnhekk qegħdin nitkellmu fi żmienek, fil-fatt kont għadek fl-ewwel ġimgħa tiegħek.  Għandek amment x’ġara  u ma ġarax? 

IS-SUR PIERRE VASSALLO: Li nista’ ngħid fiċ-ċert huwa li naf li kien hemm il-ħtieġa ta’ nies għal xogħlijiet li kien hemm urġenza biex isiru fil-widien. 

IĊ-CHAIRPERSON: Dan tafu għax kont involut fid-diskussjoni? 

IS-SUR PIERRE VASSALLO: Iva. 

IĊ-CHAIRPERSON: Imma l-ewwel għedtli li qatt ma kont involut fid-diskussjonijiet dwar ingaġġ. 

IS-SUR PIERRE VASSALLO: Jien kont involut fid-diskussjoni li wasslet biex il-Ministru ddeċieda, u sew għamel, li joħloq task force biex tieħu over ix-xogħlijiet li riedu jsiru b’mod urġenti fil-widien, u ngħidlek għalfejn.  Meta ħadna over il-Valley Management Unit, ma kien hemm equipment ta’ xejn, u jekk m’iniex sejjer żbaljat kien hemm biss tnejn min-nies. Wara rriżulta li meta l-Valley Management Unit kien ikollha bżonn tagħmel ix-xogħlijiet fil-widien kienet tuża l-equipment tal-Works Division. Allura, x’ġara? 

IĊ-CHAIRPERSON: Imma allura n-nies tal-Works Division setgħu ġew magħkom mhux iddaħħal nies ġodda! 

IS-SUR PIERRE VASSALLO: Dik hija deċiżjoni li ma kontx involut fiha u allura ma nistax nikkummenta fuqha. Jekk tiftakru sew, fis-sajf bdew jaqbdu numru kbir ta’ widien – l-aħħar wieħed li kien inħaraq kien il-wied tal-Mosta fejn kien hemm ħruq kbir – u waħda mir-raġunijiet għalfejn kienu qed jinħarqu kienet għax kienu qed jintefgħu hemmhekk fliexken tal-ħġieġ li mbagħad bix-xemx fuqhom joħolqu nirien. Barra minn hekk waslu wkoll rapporti ta’ ammont kbir – jien rajt ir-ritratti u ngħidlek id-dritt irrabjajt u l-Ministru rrabja ħafna wkoll – ta’ mbarazz ġoff fil-Wied ta’ Ħal Qormi, u kif nafu, jekk dawn ma jitnaddfux, se jinstaddu u jkun hemm l-għargħar. Ma ninsewx li meta dan ix-xogħol ma sarx, mietu n-nies; niftakar li kienu mietu nies Ħal Qormi u anke Ħ’Attard. Allura x-xogħol kellu jsir għax kien hemm periklu ta’ ħajja u għax kien hemm sfreġju ambjentali, u l-Ministru assolutament ma riedx li jkomplu jsiru dawn l-affarijiet u ried the troops on the ground biex jirrimedja s-sitwazzjoni, imma ma kellniex ir-riżorsi u allura l-unika soluzzjoni li kellu l-Ministru kienet li joħloq din it-task force anke minn ministeri barra mill-Ministeru tagħna, hemm il-cleansing, hemm l-istorm water... 

IĊ-CHAIRPERSON: Jiġifieri l-Eżekuttiv iddeċieda li dak id-dipartiment ma jibqax taħt ministeru ieħor u jiġi taħt il-Ministeru għall-Ambjent. Well and good, naħseb li tagħmel ħafna sens, però allura meta mexa d-dipartiment, imxew l-inġenji u ma mxewx in-nies u allura kellkom tingaġġaw nies minn barra? 

IS-SUR PIERRE VASSALLO: Mhux biss kellna ningaġġaw in-nies... 

IĊ-CHAIRPERSON: Imma meta din il-unit kienet taħt ministeru ieħor kellha n-nies tagħha, li baqgħu hemm, u l-Bambin biss jaf x’qed jagħmlu, għalkemm nimmaġina li qed jagħmlu xi ħaġa oħra. Imma allura mexa l-makkinarju mingħajr ma mxew in-nies? 

IS-SUR PIERRE VASSALLO: Onorevoli, din mhijiex deċiżjoni li ħadtha jien. Kieku kienet deċiżjoni li ħadtha jien kont nagħtik ir-raġunijiet... 

IĊ-CHAIRPERSON: Jiġifieri ma tafx. 

IS-SUR PIERRE VASSALLO: ...imma hija deċiżjoni li ħaditha persuna oħra. Aħna ġejna ffaċċjati biċ-ċirkostanzi u rreaġixxejna. Il-Ministru rreaġixxa tempestivament, u sew għamel għax hekk kien hemm bżonn. 

IĊ-CHAIRPERSON: Però seta’ rreaġixxa billi talab li n-nies jiġu mid-dipartiment fejn kienu. 

IS-SUR PIERRE VASSALLO: Tlabna. 

IĊ-CHAIRPERSON: U ma tawkomx. 

IS-SUR PIERRE VASSALLO: Fit-task force kien hemm nies minn dipartimenti oħra, imma ħadd ma tana nies u lanqas equipment. Fil-fatt, fl-istess waqt li kienet għaddejja din it-talba għan-nies, għamilna talba wkoll, u s-Segretarju Permanenti rreaġixxa b’mod tempestiv ukoll, biex nixtru l-apparat, li sa fejn naf jien, wasal f’Jannar jew Frar ta’ din is-sena.

IĊ-CHAIRPERSON: Jiġifieri l-ġustifikazzjoni li qed tagħti inti...

IS-SUR PIERRE VASSALLO: Riedet issir reazzjoni effettiva, tempestiva dak il-ħin għax inkella jmutu n-nies.

IĊ-CHAIRPERSON: Imma l-Ministeru kkunsidra l-possibilità li minflok ma jiġu engaged tramite l-proċess li qed insemmu “tant” ammont ta’ nies, jara pereżempju jekk hemmx diġà ħaddiema mal-Gvern li suppost kienu qed jagħmlu dan ix-xogħol, u juża lilhom? In-nies li kienu ma’ dan id-Dipartiment għalfejn ma ġewx magħkom?

IS-SUR PIERRE VASSALLO: Din mhijiex deċiżjoni li ħadt jien. Ma nafx għaliex.

IĊ-CHAIRPERSON: Imma tagħmel sens għalik li jagħtuk dipartiment u ma jagħtukx ħaddiema għalih? Is-soluzzjoni tagħkom kienet li minflok titolbu għal dawk il-ħaddiema biex jiġu, timpjegaw in-nies minn barra.

IS-SUR PIERRE VASSALLO: Biex nasal għall-konklużjoni jekk tagħmilx sens jew le, irrid inkun naf il-fatti kollha u rrid inkun naf x’inhuma ċ-ċirkostanzi tal-Ministeru minn fejn ġejjin.  Trid tikkunsidra kollox. 

IĊ-CHAIRPERSON: Skużani, imma you are the right person to be asked these questions.

IS-SUR PIERRE VASSALLO: No.

IĊ-CHAIRPERSON: Inti u l-Ministru. Forsi nistaqsuh il-ġimgħa d-dieħla.

IS-SUR PIERRE VASSALLO: But first you have to know the circumstances which led to this decision.

IĊ-CHAIRPERSON: You are not aware of these things?

IS-SUR PIERRE VASSALLO: No, I am not aware!

IĊ-CHAIRPERSON: M’intix konxju għalfejn minflok tlabtu għal redoployment tan-nies li kienu f’din il-unit għal magħkom, deherilkom li aħjar tingaġġaw in-nies minn barra?

IS-SUR PIERRE VASSALLO: Wasteserv hija parti mit-taskforce, bħalma hemm nies minn dawk id-dipartimenti minn fejn ġiet il-Valley Management Unit. Pereżempju, fit-taskforce kien hemm l-iStorm Water Unit, li kienet fl-istess dipartiment li kien fiha l-Valley Management Unit qabel. Kien hemm ukoll l-Awtorità għat-Turiżmu u oħrajn.

IĊ-CHAIRPERSON: Ipprova segwini u għidli fejn qed inkun illoġiku. Dawn il-units kollha kellhom in-nies magħhom, jista’ jkun li kienu disfunctional, ma kenux qed jaħdmu tajjeb jew setgħu jaħdmu aħjar, però kellhom complement ta’ nies magħhom. L-Eżekuttiv għamel sew li qabad dawn il-ħafna units żgħar u tefgħahom taħt il-Ministeru, u f’dak l-istadju kellkom għażla; jew tgħidulhom biex jagħtukom il-ħaddiema – li hija l-iktar cost effective għax taqbad milli għandek u tużahom hemmhekk – jew inkella dawk li kienu għandek tħallihom ma’ nafx fejn, u żżid il-cost ta’ 56 ruħ. Għidli fejn qiegħed ngħid ħażin meta ngħid li l-ewwel option kellha tkun – u waħda mill-funzjonijiet ta’ dan il-Kumitat hija li naraw li d-disposal tal-ġid nazzjonali, bħall-flus, jintużaw tajjeb – li titolbu lill-Gvern jipprovdilkom ir-riżorsi umani, imbagħad jekk jgħidu li m’għandhomx, pereżempju, cutters biżżejjed jew nies kapaċi jitilgħu mas-siġar u jnaddfuhom, allura you outsource, kif fil-fatt għamiltu? L-għażla li ma tagħmlux outsourcing mill-ewwel lanqas biss ġiet ikkunsidrata?

IS-SUR PIERRE VASSALLO: Aħna ħloqna t-taskforce li ċ-Chairman tagħha huwa  Herman Galea u li tiltaqa’ regolarment. Ibqa’ fiċ-ċert li dawn l-ideat, b’xi mod jew ieħor, ġew diskussi. Inti qiegħed taraha minn perspettiva mod, imma naħseb li aħna rajniha minn perspettiva mod ieħor.

IĊ-CHAIRPERSON: Imma nippruvaw inkunu loġiċi.

IS-SUR PIERRE VASSALLO: Il-loġika tiegħi mhijiex il-loġika tiegħek.

IĊ-CHAIRPERSON: Loġika waħda jrid ikun hemm!

IS-SUR PIERRE VASSALLO: Imma jiddependi mil-liema perspettiva tkun qed taraha.

IĊ-CHAIRPERSON: Jiġifieri r-risposta tiegħek hija li ma tafx.

IS-SUR PIERRE VASSALLO: Le, ma nafx.

IĊ-CHAIRPERSON: Issa li ilek sena hemmhekk, għandkom linji gwida li tgħid li jekk ikollkom bżonn in-nies l-ewwel option tagħkom tkun li tħabbtu l-bieb tad-dipartimenti l-oħra tal-Gvern?

IS-SUR PIERRE VASSALLO: Id-dipartimenti l-oħra tal-Gvern għandhom il-proċedura tagħhom biex jimpjegaw in-nies, u aħna ma nidħlux fiha.

IĊ-CHAIRPERSON: Mhux timpjegaw, imma tagħmlu redeployment.

IS-SUR PIERRE VASSALLO: Ir-redeployment mal-Gvern huwa rregolat u aħna nimxu ma’ dawk ir-regoli.

IĊ-CHAIRPERSON: Però iktar milli qed timxi ma’ dawk ir-regoli qed tużaw lil Wasteserv bħala vejikolu...

IS-SUR PIERRE VASSALLO: Wasteserv hija parti mit-taskforce.

IĊ-CHAIRPERSON: Mela qegħdin tużaw parti mit-taskforce as a vehicle to engage third parties biex tipprovdilkom in-nies.  Issa jien qed nistaqsik jekk hemmx policy interna fil-Ministeru biex tgħidu...

IS-SUR PIERRE VASSALLO: Dawk in-nies huma mpjegati ta’ Wasteserv mhux tagħna.

IĊ-CHAIRPERSON: Iva, imma taf li l-flus biex jitħallsu jiġu mit-taxxi, jiġifieri minn flus il-poplu. 

IS-SUR PIERRE VASSALLO: Yes.

IĊ-CHAIRPERSON: Jiġifieri meta tgħidu li mhux intom, imma Wasteserv, jew il-kuntrattur, tridu tiftakru li l-kuntrattur jitħallas, mhux qed jagħmel karità. U sewwa jagħmel li jitħallas.

IS-SUR PIERRE VASSALLO: Allaħares le!

IĊ-CHAIRPERSON: Jiġifieri l-argument li “dawk” huma tal-kuntrattur u mhux tagħna, ma jfissirx li l-cost mhuwiex tal-poplu!

IS-SUR PIERRE VASSALLO: Għalhekk hawnhekk ma tantx qed naqblu. In-nies ta’ Wasteserv marru mal-Valley Management Unit as a stop-gap solution. Ladarba l-Valley Management Unit u l-Parks, Afforestation and Countryside Restoration (PARKS) Directorate jagħmlu l-HR plan tagħhom u jibdew jimpjegaw lin-nies, allura dawk in-nies jerġgħu jmorru lura ma’ Wasteserv.

IĊ-CHAIRPERSON: I beg to differ dwar dan għax is-CEO xehed li dawn ġew speċifikament impjegati għal finijiet tal-Valley Management Unit...

IS-SUR PIERRE VASSALLO: Ma nafx. 

IĊ-CHAIRPERSON: ...u ntuża l-vejikolu – fil-fehma tiegħu mhux biex jiġi abbużat – biex daħlu ma’ Wasteserv...

IS-SUR PIERRE VASSALLO: Le, ma naħsibx. Jien naħseb li...

IĊ-CHAIRPERSON: Mela m’intomx qegħdin taqblu.

IS-SUR PIERRE VASSALLO: Jien naħseb li dawk daħlu mal-Valley Management Unit bħala stop-gap solution minħabba l-urġenza li kien hemm u minħabba kif kienu ċ-ċirkostanzi, u ladarba jiġu mpjegati iktar nies mal-Valley Management Unit...

IĊ-CHAIRPERSON: X’se jsir minnhom dawk?

IS-SUR PIERRE VASSALLO: Imorru ma’ Wasteserv.

IĊ-CHAIRPERSON: Taf tgħidilna jekk hemmx pjan?

IS-SUR PIERRE VASSALLO: Is-CEO ikun jista’ jgħidilkom.

ONOR. CLAUDIO GRECH: Sur Vassallo, xtaqtek tispjega ftit kif taħdem il-funzjoni tal-customer care fil-Ministeru.

ONOR. ROBERT ABELA: Dik id-domanda diġà saret.

ONOR. CLAYTON BARTOLO:  U daħal f’ħafna dettall.

ONOR. CLAUDIO GRECH: Mela ġaladarba spjegajtha, forsi tgħidilna wkoll meta tmur persuna fil-customer care u tiltaqa’ mal-Ministru jew ma’ xi uffiċjal tal-customer care, ikunx hemm record ta’ min ikun mar u t-talba li jkun għamel.

IS-SUR PIERRE VASSALLO: Not that I know of. Naf li d-dettalji jittieħdu żgur, imma ma nafx kemm jinżammu.

ONOR. CLAUDIO GRECH: Jiġifieri meta tmur persuna titkellem mal-uffiċjal tal-customer care jew mal-Ministru u tagħmel talba...

IS-SUR PIERRE VASSALLO: Dejjem jitteħdulha d-dettalji.

ONOR. CLAUDIO GRECH: X’jagħmlu bihom imbagħad? Jarmuhom jew jerfgħuhom?

IS-SUR PIERRE VASSALLO: Il-customer care officers iżommuhom fil-files tagħhom.

ONOR. CLAUDIO GRECH: Mela allura jinżammu.

IS-SUR PIERRE VASSALLO: Iva.

ONOR. CLAUDIO GRECH: Għandek analisi ta’ kemm kien hemm talbiet għall-impjiegi ma’ Wasteserv jew mal-kuntrattur?

IS-SUR PIERRE VASSALLO: Le, m’għandix.

ONOR. CLAUDIO GRECH: Però, jekk tinżamm it-talba...

IS-SUR PIERRE VASSALLO: Qatt ma sar eżerċizzju hekk.

ONOR. CLAUDIO GRECH: Tista’ tiġborhom u tagħtihomlna għal-laqgħa li jmiss? In-numri, mhux l-ismijiet. Ma jinteressanix l-ismijiet.

IS-SUR PIERRE VASSALLO: Kemm ġew nies jitolbu biex imorru jaħdmu ma’ Wasteserv?

ONOR. CLAUDIO GRECH: Jew ma’ Wasteserv jew mal-kuntrattur.

IS-SUR PIERRE VASSALLO: Ngħaddi it-talba lill-head of customer care, u niġbruhom to the best of our abilities.

ONOR. EDWARD ZAMMIT LEWIS: Lanqas ġie speċfikat perjodu li għalih qiegħda ssir it-talba.

ONOR. CLAUDIO GRECH: Il-perjodu huwa l-istess wieħed li qegħdin nitkellmu fuqu f’din l-investigazzjoni.

ONOR. ROBERT ABELA: Mill-2010!?

ONOR. CLAUDIO GRECH: Minn fejn kien responsabbli l-Ministru preżenti. 

ONOR. ROBERT ABELA:  Minn fejn kien responsabbli l-Ministru preżenti joħroġ outside the perimeters.

ONOR. CLAUDIO GRECH:  Sur Vassallo, jien qed nitlob id-data tal-perjodu kemm ilu responsabbli l-Ministru preżenti, issa jekk inti trid tmur iktar b’lura, mur iktar b’lura. Inti kkonfermajt li din id-data tinżamm, u ġaladarba tinżamm, allura kemm toħroġ... Nerġa’ ngħidlek li m’iniex nitolbok ismijiet u dettalji, imma qed nitolbok biss numri, jiġifieri kwantitajiet ta’ kemm għamlu talbiet.

IS-SUR PIERRE VASSALLO: Jekk din id-data teżisti, ngħaddihielek.

ONOR. CLAUDIO GRECH: Għadek kif tgħid li teżisti.

IS-SUR PIERRE VASSALLO: Naf li jeħdulhom id-dettalji.

ONOR. CLAUDIO GRECH: Ma naħsibx li jeħduhomlom għalxejn!

IS-SUR PIERRE VASSALLO: Imma ma nafx kemm iżommuhom, kemm idumu għandhom, jew jekk wara ċertu żmien jarmuhomx. There is not a standing operating procedure fuq xi jsir minn dik l-informazzjoni. (Interruzzjonijiet) Għalhekk qed ngħidlek li 99.9% dawn jiġu distrutti.

ONOR. CLAUDIO GRECH: Jien nimmaġina li meta jmur xi ħadd għand il-customer care jsir follow up.

IS-SUR PIERRE VASSALLO: Mhux dejjem. Skont il-każ. Li nista’ ngħidlek żgur huwa li meta jmur xi ħadd, jeħdulu ismu u l-mobile number fejn ikunu jistgħu jikkomunikaw miegħu. Jekk, pereżempju, ma jkollux CV kompluta jgħidulu x’għandu jagħmel inkella ma jaċċettawhielux meta japplika. Ladarba l-proċess tal-customer care isir, safejn naf jien ma jinżammux id-dettalji, però jekk jinżammu, ngħaddihomlkom.

ONOR. CLAUDIO GRECH: Inti taf jekk l-impjegati tal-customer care tiegħek ġielix għamlu kuntatt ma’ JF Services?

IS-SUR PIERRE VASSALLO: Not that I know of.

ONOR. CLAUDIO GRECH: Tista’ tiċċekkja magħhom u tikkonfermalna?

IS-SUR PIERRE VASSALLO: Iva, mela le.

ONOR. CLAUDIO GRECH: Grazzi.

IĊ-CHAIRPERSON: Issa tikkomunika miegħek is-segretarja tal-Kumitat bit-talba speċifika li saret. Naturalment inti se tinfurmana jekk tinżammx din l-informazzjoni u jekk tinżamm, tgħaddihielna. Naqblu li l-informazzjoni m’għandhiex tinkludi ismijiet.

IS-SUR PIERRE VASSALLO: No, just numbers.

IĊ-CHAIRPERSON: U forsi tgħidilna wkoll min hija l-persuna nkarigata biex iżżomm din l-informazzjoni. 

ONOR. CLAYTON BARTOLO:  Dejjem jekk tinżamm.

IĊ-CHAIRPERSON:  Allaħares tmur tkellem lill-Ministru, imbagħad kif toħroġ jarmi s-CV!

ONOR. CLAYTON BARTOLO: Sur President, għadek kif għamilt riferenza għad-data protection u issa qed tgħid li għandu jżommhom! 

IĊ-CHAIRPERSON: Jien qed ngħid li ma nimmaġinax li tmur għand il-Ministru, jeħodlok l-informazzjoni u jarmiha. Inkella nkunu qed nidħku bin-nies! Allaħares isir hekk!

IS-SUR PIERRE VASSALLO: Kieku nkun customer care officer jien, ladarba naf li l-parti tiegħi għamiltha, niddistruġġiha għax hija informazzjoni personali ta’ ħaddieħor.

IĊ-CHAIRPERSON: X’inhu l-involviment tal-Ministru fil-customer care?

IS-SUR PIERRE VASSALLO: Ftit li xejn.  In-nies imorru jkellmuh bħalma jitkellmu ma’ kull politiku ...

IĊ-CHAIRPERSON: U sewwa jagħmlu.

IS-SUR PIERRE VASSALLO: ...u hu jgħaddihom lill-customer care.

ONOR. ROBERT ABELA: Li jkollok customer care biex tgħin lin-nies fejn tista’, mhuwiex dnub. 

ONOR. CLAUDIO GRECH:   Jien naqbel mal-Onor. Abela, u l-mistoqsijiet tiegħi ma kienu bl-ebda mod intiżi biex jagħtu xi forma ta’ indikazzjoni mod ieħor. Donnu ingħatat l-impressjoni illi li ministru jkollu customer care u li n-nies imorru għandu, tista’ tkun xi ħaġa ħażina. Jien m’iniex qed nistaqsi għal-lista, imma qed nistaqsi sempliċement x’inhu l-proċess ġaladarba dan ġie spjegat, imbagħad nifli u nara t-transcripts.

ONOR. ROBERT ABELA: Ħareġ ċar ukoll li dan il-customer care unit qatt ma ħadem b’mod diskriminatorju. Kieku saret imqar allegazzjoni waħda li ħadem b’mod diskriminatorju ma’ xi ħadd!

ONOR. EDWARD ZAMMIT LEWIS: Anzi bil-kontra!

ONOR. ROBERT ABELA: Eżattament.  La saret diskriminazzjoni abbażi ta’ kulur, la abbażi ta’ ħaġa u lanqas ta’ oħra.

IĊ-CHAIRPERSON: Onor. Abela, fuq dan il-punt naħseb li għandna nħallu l-ġudizzju f’idejn in-nies; m’għandix dubju li jkun hemm min jaqbel miegħek u jkun hemm min ma jaqbilx.

L-Onor. Azzopardi.

ONOR. JASON AZZOPARDI: Sur Vassallo, il-customer care jgħaddu minn proċess ta’ security clearance?

IS-SUR PIERRE VASSALLO: Safejn naf jien, kull persuna li taħdem fis-Segretarjat tgħaddi minn dan il-proċess.

ONOR. JASON AZZOPARDI: As it should be. Jiġifieri inti qatt ma kellek x’taqsam mal-qasam tal-ambjent qabel ma bdejt taħdem bħala chief of staff f’dan il-Ministeru, għax qabel kont fl-Armata.

IS-SUR PIERRE VASSALLO: Iva.

ONOR. JASON AZZOPARDI: Għandi nifhem li inti u l-Ministru you go back quite some years; ilkom tafu lil xulxin.

IS-SUR PIERRE VASSALLO: Yes, mis-snin sittin.

ONOR. JASON AZZOPARDI: Those where the days! Inti għedt li spiċċajt mill-Armata fir-rank ta’ Kurunell.  When was that please?

IS-SUR PIERRE VASSALLO: Meta spiċċajt mill-AFM?

ONOR. JASON AZZOPARDI: Meta rtirajt b’rank ta’ Kurunell.

IS-SUR PIERRE VASSALLO: Irtirajt mill-Army fit-22 ta’ Mejju 2016.

ONOR. JASON AZZOPARDI: Allura għandi nifhem li qabel ma kont Kurunell, kont Lieutenant Colonel, u qabel Lieutenant Colonel kont Major.

IS-SUR PIERRE VASSALLO: Yes.

ONOR. JASON AZZOPARDI: Għandi nifhem u ngħid sew li mir-rank ta’ Lieutenant Colonel...

ONOR. ROBERT ABELA: Sur President, hawnhekk qed niddiskutu Wasteserv u kwestjonijiet li m’għandhomx x’jaqsmu ma’ Wasteserv u kwestjonijiet personali li għandu l-Onor. Azzopardi max-xhud, li xeba’ jgħid fil-media fuqhom, ma naħsibx li għandna nidħlu fihom.

ONOR. JASON AZZOPARDI: Le, mhumiex affarijiet personali.

ONOR. ROBERT ABELA: Naf fejn sejjer! Ċar ħafna fejn sejjer! Ilek tattakka lil dan ix-xhud ma nafx kemm-il xahar!

ONOR. JASON AZZOPARDI: Le, m’hu veru xejn!

ONOR. ROBERT ABELA:  Iva.

ONOR. CLAYTON BARTOLO:  Aħna għandna mistoqsijiet x’nagħmlu fuq Wasterserv.

ONOR. EDWARD ZAMMIT LEWIS: Ħalli jagħmel id-domanda, imbagħad nivverbalizzaw l-oġġezzjoni. Tweġibx, Sur Vassallo.

ONOR. JASON AZZOPARDI: Ara x’qallek il-papà!  Tweġibx!

ONOR. EDWARD ZAMMIT LEWIS: Qabel ma nivverbalizzaw l-oġġezzjoni, ma jweġibx. Onor. Azzopardi,  tafha l-proċedura.

ONOR. JASON AZZOPARDI: Jien għax naf il-proċedura...  Niftakar kumitati fejn kellna Membru tal-Oppożizzjoni Laburista li staqsiet fuq l-‘O’ Levels ta’ Chairman! Sur Vassallo, jien affarijiet personali ma jinteressawnix. Qed nagħmillek id-domandi biex nara kemm you are a strickler to procedure and for procedure. That’s why. I think I’m entitled to ask the Head of Secretariat of this Ministry, which is the subject of this investigation, kemm għalih huwa importanti li wieħed josserva l-protokoll, ir-regolamenti, iċ-chain of command, call it what you may. Dak huwa l-iskop ta’ dik id-domanda. Sur Vassallo, inti ħadt promozzjoni fi 15-il ġurnata minn Lieutenant Colonel għal Colonel; something which usually takes years. Issa jien qed nistaqsi jekk inti, fil-kariga ta’ importanza u responsabilità kbira li għandek, tistax tagħtini affidibilità li fis-Segretarjat u fir-running tal-customer care tarax li kollox ikun above board u osservat to the letter. Dik hija d-domanda tiegħi. Ma jinteressawnix affarijiet personali. 

IS-SUR PIERRE VASSALLO: Jien naħseb li l-mod kif irrispondejt il-mistoqsijiet hawnhekk jirriflettu eżattament il-karattru tiegħi; kont ċar u to the point.

ONOR. JASON AZZOPARDI: Taf jekk fl-aħħar xhur kienx hemm kuntatt bejn il-customer care tas-Segretarjat tal-Ministeru li inti responsabbli għalih u l-customer care tal-Partit Laburista? Qed nistaqsik jekk tafx. Jekk ma tafx, għidli li ma tafx.

IS-SUR PIERRE VASSALLO: Jista’ jkun, iva.

IĊ-CHAIRPERSON: Ma nimmaġinax li l-Ministeru għandu xi kuntatti mal-customer care tal-Partit Nazzjonalista! Nifhem li għandkom kuntatt mal-customer care tal-Partit Laburista.

IS-SUR PIERRE VASSALLO: Imma jiġu Nazzjonalisti!  U naqduhom ukoll!

ONOR. CLAYTON BARTOLO: Ma tistax tgħid, Sur President! Forsi jkun hemm nies min-naħa tal-Partit Nazzjonalista li jippruvaw ukoll! (Interruzzjonijiet)

IS-SUR PIERRE VASSALLO: Sur President, jien naf fiċ-ċert li l-customer cares tal-ministeri regolarment jiltaqgħu ma’ xulxin, u bl-istess mod jiltaqa’ l-customer care tal-Ministeru tagħna mal-customer care tal-Kwartieri...

IĊ-CHAIRPERSON: This is news to me! Inti għedtilna li jkun hemm laqgħat bejn il-customer cares tal-ministeri.

IS-SUR PIERRE VASSALLO: Iva.

IĊ-CHAIRPERSON: Imbagħad mort pass oltre u għedt li jkun hemm ukoll laqgħat bejn il-customer care tal-... (Interruzzjonijiet)

IS-SUR PIERRE VASSALLO: Qed nassumi.

ONOR. ROBERT ABELA: In-nies mhux ma’ nies jitkellmu!?

IĊ-CHAIRPERSON: Spjegalna l-mod ta’ kif jitkellmu l-customer care tal-Kwartieri – a very particular and perfect choice of words – mal-customer care tal-Ministeru. Int semmejtha din mhux jien. Tista’ tispjegalna kif taħdem?

ONOR. ROBERT ABELA: Intom staqsejtuh dwarha!

IĊ-CHAIRPERSON: U hu weġibni li iva! 

IS-SUR PIERRE VASSALLO: Jekk il-customer care huwiex tal-Ministeru, jew jekk huwiex il-Ħamrun jew x’imkien ieħor ma tagħmilx differenza, hemm customer cares u rightly so dawn jikkomunikaw ma’ xulxin! Jekk jiġi bniedem li għandu problema – kif jiġu ħafna – għax ma jkunx jaf il-proċedura u jkollu bżonn assistenza biex japplika għal xi benefiċċju soċjali, awtomatikament il-customer care tagħna se jikkomunika mal-customer care t’hemmhekk.

ONOR. ROBERT ABELA: Kif nimmaġina li jikkomunika mal-customer care tal-Partit Nazzjonalista, jekk jitolbu. U hekk għandu jkun.

IS-SUR PIERRE VASSALLO: Where do you want to go?

IĊ-CHAIRPERSON: Qed nipprova nistabbilixxi x’inhi s-sistema, imbagħad the people will decide if it’s right or wrong! 

ONOR. ALEX MUSCAT: Sur President, aħna se ningħataw f’xi ħin l-opportunità li nagħmlu d-domandi?

IĊ-CHAIRPERSON: Iva, nistgħu ndumu kemm tridu!

ONOR. ALEX MUSCAT: Ma ġejniex hawnhekk biex noqogħdu nħarsu! S’issa naħseb li konna demokratiċi ħafna u ħallejnikom tieħdu l-ħin kollu, ma tajtuniex minuta waħda biex nagħmlu mistoqsija waħda!

IĊ-CHAIRPERSON: Qed ngħidlek li kemm hemm bżonn ikollkom ħin, mhux minuta waħda. Sur Vassallo, tista’ tgħidilna jekk hemmx mod strutturat kif jaħdem dan il-koordinament bejn il-customer care tal-Kwartieri u l-customer care tal-Ministeru?

IS-SUR PIERRE VASSALLO: Minn żmien għal żmien jiltaqa’.

IĊ-CHAIRPERSON: Uffiċjalment? 

IS-SUR PIERRE VASSALLO: Not that I know of. 

IĊ-CHAIRPERSON: Spjegali x’jiġri, ħalli nitgħallem!

IS-SUR PIERRE VASSALLO: They phone each other. Il-customer care tagħna mhux l-ewwel darba li jċempel lill-customer care ta’ ħaddieħor, u jgħidulhom... (Interruzzjonijiet)

ONOR. CLAYTON BARTOLO: Għax fl-2008 Pawlu Borg Olivier kien jibgħat emails lill-ministeri, mhux iċempel! 

IĊ-CHAIRPERSON: U tkażajtu ħafna!

ONOR. CLAYTON BARTOLO: Dażgur li nitkażaw u nibqgħu nitkażaw! 

ONOR. ROBERT ABELA:  Imma bi żball kien bagħathom miskin!

IS-SUR PIERRE VASSALLO: Huwa essenzjali li l-customer cares, bħal kwalunkwe dipartiment ieħor, iżommu komunikazzjoni bejn xulxin. Barra minn hekk huwa essenzjali wkoll li jżommu kuntatt man-nies. Il-komunikazzjoni bilfors trid issir.

IĊ-CHAIRPERSON: Jien m’iniex se nagħmel ġudizzju, imma qed nistabbilixxi l-fatti. Imbagħad jagħmel ġudizzju min irid jagħmlu. Bħala fatt, hemm koordinament bejn il-customer care fil-Kwartieri u l-customer care fil-Ministeru.

ONOR. ROBERT ABELA: Komunikazzjoni.

IS-SUR PIERRE VASSALLO: Eżatt. Komunikazzjoni.

IĊ-CHAIRPERSON: Spjegali xi tfisser komunikazzjoni.

IS-SUR PIERRE VASSALLO: Jekk ikun hemm bżonn jiltaqgħu, jiltaqgħu, u jekk ikun hemm bżonn jagħmlu telefonata, jagħmlu telefonata.

ONOR. ROBERT ABELA: Dejjem biex tgħin lin-nies! X’fiha ħażin?

IĊ-CHAIRPERSON: Ma ġara xejn! Jiddeċiedu n-nies jekk hux tajjeb jew ħażin!

ONOR. ROBERT ABELA: Dażgur li n-nies se jiddeċiedu li huwa tajjeb! Jekk qed tgħin lin-nies, x’fiha ħażin? Taf x’inhu ħażin?  Meta tinqata’ għalik u ma tilqa’ lil ħadd! Hemm l-iżball isir! Li tingħalaq fil-kastelli tal-avorju!

IĊ-CHAIRPERSON: Jiltaqgħu b’mod koordinat?

IS-SUR PIERRE VASSALLO: Not that I know of.

IĊ-CHAIRPERSON: Jiltaqgħu fil-Ministeru, jew jiltaqgħu fil-Kwartieri?

IS-SUR PIERRE VASSALLO: Ma nafx. Ma nkunx magħhom jien! 

IĊ-CHAIRPERSON: Ma tafx, però jiltaqgħu!

IS-SUR PIERRE VASSALLO: Jistgħu jiltaqgħu l-Kwartieri, jistgħu jiltaqgħu l-ministeri, jew jistgħu jiltaqgħu biex jieħdu kafè x’imkien. Does it make any difference where? It does not!
IĊ-CHAIRPERSON: The difference is that one is a Government department, and the other is a political party, and the ends of these two entities do not neccessarily combine!

IS-SUR PIERRE VASSALLO: Però nista’ naċċertak li l-ebda wieħed mill-customer care tagħna ma jaħdem il-Kwartieri! 

IĊ-CHAIRPERSON: Min-naħa tagħna m’għandniex aktar domandi għalissa. Il-Membri tal-Gvern għandkom il-ħin kollu minn issa ‘l quddiem.

ONOR. ALEX MUSCAT: Jekk tħallina inti. Nistgħu?  Għax s’issa ma ħallejtuniex nagħmlu mistoqsijiet!

IĊ-CHAIRPERSON: S’issa kienu qegħdin jagħmlu l-mistoqsijiet dawk li talbu x-xhud. Issa għandek minn issa sa x’ħin trid. Ara kemm aħna lesti li nisimgħu! 

ONOR. ALEX MUSCAT: Sur Vassallo, għandi nifhem li segwejt dak li kien qed jintqal fuq dan il-proċess. 

IS-SUR PIERRE VASSALLO: Iva. 

ONOR. ALEX MUSCAT: Nifhem sew li anke segwejt id-diskussjonijiet li saru hawnhekk f’dan il-forum? 

IS-SUR PIERRE VASSALLO: Iva. 

ONOR. ALEX MUSCAT: Inti aware li kien hemm gazzetta ewlenija lokali li ħarġet ammont kbir ta’ emails li ntbagħtu fil-passat marbut ma’ dan is-suġġett? 

IS-SUR PIERRE VASSALLO: Iva. 

ONOR. ALEX MUSCAT: Ħa nagħmillek domanda b’mod dirett ħafna. Inti qatt indħalt b’xi mod, jew involvejt ruħek fl-operat ta’ Wasteserv? 

IS-SUR PIERRE VASSALLO: Absolutely not.  Never. 

ONOR. ALEX MUSCAT: Jiġifieri tiċħad l-allegazzjonijiet li kien hawn, anke madwar din il-mejda li b’xi mod… 

IS-SUR PIERRE VASSALLO: Absolutely not, u lanqas qatt ma ġejt mitlub mill-Ministru tiegħi. 
ONOR. CLAYTON BARTOLO: U xi ħadd mill-customer care ġieli ndaħal? 

ONOR. ALEX MUSCAT: Mill-emails li għandna jidher li kienet prassi aċċettata fl-istess segretarajt li llum qed tmexxi inti, li jkun hemm indħil dirett f’Wasteserv. Għalik dik tkun xi ħaġa aċċettabbli? 

IS-SUR PIERRE VASSALLO: Absolutely not, I will not accept that. 

ONOR. CLAYTON BARTOLO: Sur Vassallo, saru mistoqsijiet fuq il-customer care. Kien hemm xi ħadd mill-customer care li qatt indaħal fl-operat ta’ Wasteserv? 

IS-SUR PIERRE VASSALLO: Not that I know of. 

ONOR. CLAYTON BARTOLO: Jew inkella forsi bagħat xi email? 

IS-SUR PIERRE VASSALLO: Not that I know of, u kieku nkun naf inwaqqfu dak il-ħin. 

ONOR. ALEX MUSCAT: Pereżempju, Sur Vassallo, hawnhekk hawn emails li qed juru li l-Ministeru fil-passat, qegħdin nitkellmu fuq l-2012, kien għamel pressjoni fuq Wasteserv biex jitnaqqsu l-kwalifiċi neċessarji. Qatt għamiltu xi ħaġa simili intom? 

IS-SUR PIERRE VASSALLO: Absolutely not. 

IĊ-CHAIRPERSON: Hemm bżonn xi kwalifiċi biex tkun sorter? 

IS-SUR PIERRE VASSALLO: Jien ma naf fl-ebda ħin li l-Ministeru tagħna jew il-Ministru nnfisu talab li jitnaqqsu l-kwalifiċi biex in-nies jidħlu f’Wasteserv. 

ONOR. ALEX MUSCAT: Sur Vassallo, il-predeċessur tiegħek fl-amministrazzjoni Nazzjonalista kiteb li kull siegħa, sal-ġuranta tal-elezzjoni tal-2013, kien se jfakkar lil Wasteserv fuq ammont ta’ nies li hu xtaq li jidħlu jaħdmu hemmhekk. F’dawn l-emails anke kien ikkuppjat l-ex Prim Ministru Lawrence Gonzi u s-Sinjura Gonzi. Inti qatt kont involut f’dawn it-tip ta’ emails? 

IS-SUR PIERRE VASSALLO: Le. 

IĊ-CHAIRPERSON: Qed tistaqsih jekk hu ġiex copied fl-emails tal-Prim Ministru Gonzi? 

ONOR. ALEX MUSCAT: Sur President, jidher li dik li kienet il-prassi fil-passat inbidlet. Sur Vassallo, hawnhekk għandna emails fejn il-Ministeri qegħdin jintalbu jgħaddu l-listi tagħhom – dejjem qed nitkellmu qabel Marzu tal-2013 – biex jibagħtu nies li huma interessati li jiddaħħlu b’xi mod jaħdmu f’Wasteserv. Inti kemm ilek hemmhekk qatt tlabt lill-Ministeri jgħaddulek l-ismijiet?

IS-SUR PIERRE VASSALLO: Absolutely not. 

ONOR. CLAYTON BARTOLO: Sur Vassallo, ftit ilu kien hawn serje ta’ mistoqsijiet fuq jekk hemmx xi mod strutturat ta’ kif tiġi shared l-informazzjoni. Nixtieq nistaqsik jekk hemmx xi ħaġa in place bħal dak li kien ikkwotat f’artiklu tal-15 ta’ Diċembru tal-2008.  Din kienet email li ntbagħtet bi żball mis-Segretarju Ġenerali tal-Partit Nazzjonalista – li huwa political party mhux dipartiment tal-Gvern kif diġà sar aċċenn hawnhekk aktar kmieni – ta’ dak iż-żmien Pawlu Borg Olivier, li nzerta bagħatha lis-Segretarju Ġenerali tal-Partit Laburista meta fil-fatt ried jibgħatha lil xi ħaddieħor li jismu Jason. Ħa naqralek verbatim minn dan l-artiklu:

“The email referred to a meeting at the PN Headquarters in which a data sharing strategy was put in place and was sent out to Cabinet and Ministerial aides. The most contentious line says “every customer care office is being asked to hand all the data on a template. The data should include personal data, type of request, action and results pending”.”. 

Issa ħalli nerġa’ nagħmel l-istess mistoqsija li saritlek qabel. Hemm xi ħaġa strutturata bħal din li teżisti bejn il-Partit Laburista – għax il-mistoqsija aktar qabel saret vis-à-vis il-Partit Laburista – u d-dipartimenti tal-Gvern? 

IS-SUR PIERRE VASSALLO: Not that I know of. 

ONOR. CLAYTON BARTOLO: Inti qatt m’attendejt laqgħat fil-Kwartieri… 

[bookmark: _GoBack]IS-SUR PIERRE VASSALLO: Absolutely not. Laqgħat organizzati … 

ONOR. CLAYTON BARTOLO: Strategy meetings or data sharing strategy meetings.

IS-SUR PIERRE VASSALLO: Le. Qatt m’attendejt għal xi laqgħa biex norganizzaw xi struttura simili. 

ONOR. CLAYTON BARTOLO: Għax jien qed inħoss li l-mistoqsija saret għax ħaddieħor forsi beda jkejlek b’xibru. 

IĊ-CHAIRPERSON: Tridu tistaqsu xi ħaġa oħra lix-xhud? 

ONOR. ROBERT ABELA: Le. 

ONOR. EDWARD ZAMMIT LEWIS: Xejn. 

IĊ-CHAIRPERSON: Sur Vassallo, nirringrazzjawk u nitolbok tirtira mill-Kamra. Min-naħa tal-Oppożizzjoni għandna l-aħħar xhud li huwa l-Ministru Josè Herrera, imbagħad ikun hemm sessions għax-xhieda li jista’ jidhrilha li trid ittella’ n-naħa tal-Gvern. 

Il-Kumitat huwa aġġornat b’data li tiġi kkomunikata mis-Segretarja tal-Kumitat fil-ġranet li ġejjin. Nirringrazzjakom. 

Fis-7:07 p.m. il-Kumitat aġġorna.

